
Argi aldian - KOLDO NUÑEZ BETELU (EHUko geologia doktorea) 

Uda beroaren markak 


Eguraldia oso ona ez bazen ere, umeak hartu nituen aurreko zapatuan eta mendira abiatu nintzen arratsalde pasa. Laster, Aralarreko Mailoen oinetan dagoen elurtegi handira iritsi ginen. Goialdean bospasei metroko altuerako izotz horma egin zaio barrualdetik, urtutako urek oinean kobazuloa egin dioten bitartea. Nire umeak eta lagunak, zertxobait beldurtuta kobazuloaren iluntasunagatik, bertan paratu ziren argazkietarako. Izan ere, ez da oso ohikoa irailaren erdian Nafarroako Gaintzan oraindik aurreko neguko elur izoztua urtu gabe egotea. Aurreko negua hotza eta hezea izan zen eta elurra erruz metatu zen gure inguruan, epelaldietan elur jauzi potoloak maldan bera abiarazi ondoren. Baina joan zen negua eta etorri zen uda eta azken hau beroa izatearekin batera, lehorra izan da oso. Hala ere, neguan Mailoetan metatutako elurra handia zenez gero, poliki-poliki joan da urtzen, baina ez guztiz. Bero eta lehor, gurean uda lasai joan bada ere, munduaren bazter askotan ez da horrela izan eta ohikoak ez diren muturreko euri-jasak, urakanak eta abar gertatu dira toki askotan, guztiok dakigun bezala. Gero eta maizago entzuten ari gara azken berrogeita hamar urteotako edo negurik hotzena izan dela azkena, edo udarik beroena, edo urakanik indartsuena zein uholderik gogorrena gertatu izan direla. Badirudi klima urtetik urtera marka berriak jarri nahian dabilela. Pirinioetan zein Artikoan glaziarrak atzera nabarmenki egiten ari diren bitartean, nola da posible oraindik Gaintzan aurreko neguko elurra egotea pilatuta udazkenean sartzen ari garen honetan? 

Argi dago ez dugula gure planeta oraindik ere behar bezala ezagutzen. Hori izan zen uda hasieran Europako Ikerketaren Aldizkarian azaldu nahi izan zena. Aldizkarian biltzen diren artikuluek ederki azaltzen dute azken hamarkadetan eskualde polarretan klimaren berotzearekin lotuta izan diren aldaketetako batzuk. Azken hamarkadetan lan handia egin da klima mundu osoan aldatzen ari ote den baieztatzeko, eta eredu informatiko asko landu dira zeuden datuetatik etorkizunerako ondorioak aurreikusteko. Jakina, datu gutxi zeuden, eta zeudenak era askotara interpreta zitezkeen. Areago, aldatzekotan zergatik aldatzen ari zen klima oso eztabaidatua izan zen aurreko mendearen azken laurdenean. Zientzialari zenbaiten ustetan, klima berotzearen ondorioen artean muturreko fenomenoak leudeke, eta horiek areagotu zitezkeela ohartarazi zuten. Aurten, horrela gertatu dela ematen du, alegia, zoritxar-igarletzat hartutako zientzialarien aurreikuspenak betetzen ari direla dirudi.Horren guztiaren aurrean konponbideak proposatu ziren, 1997an Kyoton 125 herrialdetako agintarik sinatu zuten protokoloan. Urte hartan hurrengo hamarkadetan neurriak hartzeko konpromisoa hartu zuten, baina zortzi urte pasatu dira, eta askok eta askok ez dute emandako hitza behar bezala bete. Lotsagarriago: batzuk iruzurretan dabiltza. Jakina, ez zen erraza agindutakoa betetzea, ahalegin handia eskatzen baitzuen ordura arteko jarduerak aldatzeak, neurri batean, ikerketa asko behar zirelako bide berriak aurkitzeko. 

Berriki argitaratu den Euskal Herriko Unibertsitateko Ikerketa Errektoreordetzako Ikertu aldizkariak hauxe du gai nagusitzat. Gu ere, ari gara ba, beste gai askoren artean, klima-aldaketa eta garapen iraunkorraren inguruan ikertzen, aldizkarian ikus daitekeen bezala. Ez da asko eta ez da nahikoa oraindik, ordea. Gure jarduerek klimaren aldaketaren inguruan duten eragin txarrak gutxitu daitezen, ahalegin askoz handiagoa egin behar dugu bai ikerketan, bai ekintzetan. Guztion ardura da klimaren trenean gizakiok dugun eragin txarra geldiaraztea. Bestela gure umeek eta beraien ondorengoek udan Mailopeko elurretan jolasean ez baizik eta hurrengo urte eta mendeotako udak inoiz ezagutu ez ditugun lehorte, euri-jasa edo, batek daki, elurte eta hotzen beldurrez pasatuko dituzte. 



